
 Illorsuit ammaqqinneqarnissaanut Naalakkersuisut pilersaarummik suliaqaqqullugit Inatsisartut 

aalajangiiffigisassaattut siunnersuut. Pilersaarummi nunaqarfiup pilerseqqinneqarnissaanut pisortallu 

ingerlatsinerisa aallarteqqinneqarnissaannut ilaatinneqassapput, pilersaarullu pisariaqartinneqartunik 

kingusinnerpaamik saqqummiunneqassalluni. 

(Inatsisartunut ilaasortaq Aqqalu C. Jerimiassen, Atassut)  

Ukiut ingerlapput, ukiumiit ukiumut pissutsit atukkallu allanngoriartortarput, paasissutissallu nutaat 

saqqummertarlutik. Nunatsinni periarfissanik ujartuijuartariaqarpugut, eqqortumilli aalajangiissagutta 

paasissutissat pigisagut tunngavigisariaqarpavut. 

Inatsisartunut ilaasortap Aqqalu C. Jerimiassenip Illorsuit ammaqqinneqarsinnaanerat pillugu siunnersuutaa 

Inuit Ataqatigiinni pingaaruteqartutut isigalugu misissorsimavarput. Illorsuarni najugaqarsimasut 

nunaqarfimmut attuumassuteqarnerat, angerlarsimaffimminnut uteqqinnissamillu neriuuteqarnerat 

paasilluarsinnaavarput. Nunatsinni nunaqarfiit illoqarfiillu immikkut kinaassuseqarput, innuttaasut sumi 

najugaqarnissartik pillugu kissaataat tusarnaartariaqarpavut. 

Illorsuit aamma Nuugaatsiaq immikkut isumannaallisaaneq eqqarsaatigalugu nalilersorneqarnissaat 

pisariaqarpoq. Nuugaatsiap nalaani pisoq alianartoq tamatta eqqaamavarput, pinngortitallu nukii 

akioruminaatsut takusimallutigit. Illorsuit siunissaat pillugu aalajangiinermi upalungaarsimanermut 

oqartussat ilisimasalittalu naliliineri ataqqisariaqarpavut. Inuit navianartorsiortinneqassanngimmata. 

Naalakkersuisut akissuteqaataanni oqaatigineqarpoq qaqqap sisoorneranik qanittukkut annertunerusumik 

pisoqarnissaa maannakkut takussutissaqanngitsoq. Kisianni ukiut 50-it iluanni qaqqap sisoornerata 

ilimanaateqarnera suli annertuutut nalilerneqarpoq, isumannaallisaaneq eqqarsaatigalugu Illorsuilu suli 

navianartorsiorfiusutut isigineqarput. Taamaammat maannakkut ammaqqinnissamut 

pilersaarusiortoqarsinnaanngitsoq Naalakkersuisut isumaqarnerat paasinarpoq.  

Naalakkersuisulli allannguutissatut siunnersuutaat sulinermik unitsitsinngilaq. Naalakkersuisut Illorsuit  

inoqaleqqissinnaanerat isumannaallisaanikkut suliniutissat pillugit pilersaarusioqquneqarput. Pilersaarut 

UKA 2027-mi Inatsisartunut saqqummiunneqassoq kissaatigineqarluni. Tamanna suliniarnissamut 

aqqutissiuussineruvoq, isumannaallisaaneq tunngavigalugu ingerlaqqinnissamut periarfissiisoq. 

Pilersaarusiornermi Illorsuarni najugaqarsimasut peqataatinneqarnissaat pingaaruteqarpoq. Aamma 

qaqqap sisoorneranut tassaarsuaarsinnaaneranullu aarlerinassutsip nalilersornera eqqarsaatigalugu, 

sumiiffinni isumannaatsumik najugaqarfigineqarsinnaasuni pisortat sullissiviinik attaveqaasersuutinillu 

pilersitsisoqarsinnaanersoq, kiisalu pisariaqartinneqartutut isumannaallisaanikkut iliuusissat suut 

naammassineqartariaqarnerat erseqqissarneqartariaqarput. 

Illorsuit eqqaat periarfissanik ulikkaarpoq, piniarnermut aalisarnermullu aningaasarsiorneq 

eqqarsaatigalugu. Inuit Ataqatigiit isumaqarpugut, innuttaasut navianartorsiortinnagit aporfissarsiorata 

periarfissanik nassarniartassasugut. Taamaammat isumannaallisaanikkut suliaqarnissaq 

sukkatsittariaqarparput, paasissutissallu nutaat saqqummiunneqaraangata Illorsuit siunissaat 

ilisimatusartunik upalungaarsimanermullu oqartussanik suleqateqarluni nalilersoqqittariaqarluni. 

Inuit Ataqatigiinni Naalakkersuisut allannguutissatut siunnersuutaat taperserparput, siunnersuutillu 

ataatsimiititaliamut suliassanngorlugu ingerlateqqinneqarnissaa inassutigalugu. 

 


